
OIHARTZUNAK OROIMENEAN 
BUZEATZEN BEZALA

ZALDIAREN BRIDA LAZTANTZEN

Bizikleta estatikoa
edo gainezka egiten duen zaldia
arauan nola sartu, horixe da kontua,
tentsioa nola dekonstruitu.

Burua ezker-eskuin jiratutakoan,
mendietako zurdak eta bizkarraldeak laztanduz
bizikleta estatikoa joan badoa.
Pedalkada sakonak ematearekin batera
arnas ariketak egiten ditu
eta oinak airean ibil daitezen saiatzen da.

Kontu handiz doa
zein abangoardiari eutsi nahi dion
erabakitzeko garaian.

Saihesbideren batean poliki-poliki aparkatuta
euren burua zamalkatzen aritzen direnek
aparkatzen duten bezala
iristen da helmugara.

Bizikleta estatikoa edo patuaren soka,
bizikleta estatikoa edo harmoniari nola gehitu
hosto hieratiko bat,
nola ireki ibilbidea
arteria zabala bezain mantsoa izan dadin.

LORE HIBRIDOA

Lore hibridoak ez daki nola bizi,
horregatik da hibridoa.
Mugagabe kizkurtzen da,
mugagabe barreiatu eta hazi.
Ez du inoren antzik.

Batzuek mespretxuz begiratu eta
erridikulua dela diote,
mozkortuta dagoela edo zoratuta.

Bera sailkatu nahi dutenak ere zoraturik dabiltza
eskuetatik iheska doakielako
eta haserretzen dira harengana iristerik ez daukatelako.
Ez dute ulertzen zergatik onartzen dituen
ur hilak eta zuri zikinak
eta arrotza bailitzan zabukatzen dute.

Hala ere, lore hibridoak
bere bideari jarraitzen dio.

BRONTZEZKO ISPILUA

Garenaren orbanak
zenbaterainoko pisua daukan jakiteko.

Garenaren oihua
horma nola zulatzen aritzen den frogatzeko.

Ispilu hau deitzeko ate bat da.

ERBI

Uharriak ibai-taularen gainean
arin doaz.
Bizkar leuna daukate.

Halako batean
musu ematekotan dauden
ahutzen itxura bereganatzen dute.
Orduan ibaiaren ohantzeak
guztia hartzen du.

Bizitza sarritan
ohiko ibilgutik ateratako buztana da.

IRRATI-ITZALA

Irratia lumak dauzkan zerbait da
(hodeia, burkoa, gutun-azala).
Belarri leuneko eta mutur samurreko etxe-aberea ere bada,
jauzi trebe bat emanez ondoan jartzen zaizuna.

Bere baitan gordetzen ditu
grina eta azken hitza
(gerezi-hezurra),
ametsa eta azken hatsa
(akuarela oxigenatua),
errukia eta azken ertza
(pintzelkada fauve leuna).
Gau guztietako akuarioen hondo taupadatsuak daramatza.

Ikusi nahi ez denerako leihoa,
eguratsen barruan sartzen zaitu eta
heteronimoki abartzeko joera du.

Irratiak utzitako itzalari konektatuta nago
arnasa hartzeko aparatua bailitzan.

BIZITZAREN FARDELAK

I

Bizitzaren fardelak
soketatik tira eginda eta nekezka
arrastaka garraiatu ohi ditugu sarritan
ordu markatuak dauzkaten
aldaparik malkartsuenetatik.

Uretan jartzen ditugu gero
baliza-buiak izango direlakoan,
baita zundaz ur sakonetara bidalitako
bihotz erdibituak direlako ere.

II

Pisatzen duten ahanzturak aldean eramatea
pisatzen duten hildako batzuk
eramaten diren bezala.

Egoera horretan zink herdoilduaren zapore osoak
fardelak frankeatzeko leihatila hartzen du
hainbat itsaso zein geltoki mortuz eta
sorbalda beteko doluz.

ASPALDIKO  
BERTSOLARIA

Ekaitzaren erdian iraulka ziharduen begia zeukan.
Bere bihotza pixka bat narrasa ere bazen
(ilunabar ahaztuetako hatsa),
eta baita sagarraren trazu lodi eta azkarra ere.

Egoerek eta testuinguruek ezarritako baldintzengatik
bertan behera geratuta,
batzuetan ahoa gero eta murritzagoa zuen
(zapiz lotua).
Karkasa gisara irauten saiatzen zen.

Zamaontziei zerbitzu-lanak egiten dizkien atoiontzia izatea
zeinen garrantzizkoa den erakutsi zigun.

Hainbat barrunbetan sartu zen
golkoa bete arraunez
eta gainezka egindako uhinez.

ARTILE GORDIN  
KOLOREKO JERTSEAREKIN

Artile gordin koloreko jertseak
bere burua goitik behera espatulaz margotzeari ekiten dio
errehabilitazioan dagoen eraikuntzaren aurrealdea bailitzan.

Egoera eta baldintza horietan
aurkitu dut artile gordin koloreko jertsea
larruaren pietatean sartuta
larrua salbatzeagatik borrokan.

Gorputz handiko egitasmo gisara,
amets deportatu gisara aurkeztea gogoko dut.

Harrezkero itsatsita daramat
arrosa mutua eta arbastatu gabeko bihotza
eramaten diren bezala,
tunelaren ahoan bertsoa instalatzen den legez
edo gauez ixten ez den txorrotaren negarra
sentitzen den modura.

Artile gordin koloreko jertsearen harrera-lekua
beharrezkoa zait.

Isiltasunaren Ildoetan.indd   16Isiltasunaren Ildoetan.indd   16 15/04/2021   14:12:2615/04/2021   14:12:26



-17-

DADOTAN

Neguko gauetan
hozka egiten duten dadoak
hortzik ez daukaten otsoak dira.
Lurrean sakabanatuta daude
zerbitzu-geltokietako mahaien gainean.
Mutu karranka egiten duten hegazti terminalak dira
hego moztuak garraiatzen,
soineko ahaztuetako sakeletan
dardarka eta dirdirka diharduten izarrak,
besteen begitarte ezezagunak
edo negutegiko haziak.

Elur-maluten antzera
buruak gero eta burusoilago
eta begiak gero eta zuloago dituzten
dadoak ezerezaren esku gelditzen dira.

Orduan sortzen da
ordu-laurden ilunean
isiltasun kaikua
isiltasun haikua.
Partida galdu eta
euren baitan tolestatutakoan,
azukre koskorrak bailiran desegiten dira
gauez eta egunsenti anestesiatuz egindako
kafe hutsaren tinta ehoan,
kafe hutsarekin joko eginez
hil-oihala dirudien ezpainzapia
aldamenean dagoelarik.

HITZARI HELDU NAHIAN

Haginlariarengana noanean,
gehienetan aho astuna daramat
bizitzan alferrikako zenbat hitz eta izen
ahoskatu behar izan ditudan pentsatuz.

Aho-azterketa hasten denean,
haginlariak hortzak banan-banan berrikusten dizkit
matxarda batzuen bitartez kolpetxo batzuk emanez
harik eta atzealdeko haginari
puska bat falta zaiola ohartu den arte.
Enpastea jarri bitartean
atsotitzak zakur zaharrak direla oroitu naiz
berriztapenak zuhurtziaz onartzen dituztelako beti.
Horren ondoren hortz artean zinta bat kokatu dit eta
hortzak klaskarazteko agindua betetakoan,
hainbat esaera bertaratu zaizkit,
ogi apurtuaren ertzak eta larru onduaren zain-pultsazioak
dituzten horietarikoak.
Hortz arteko zirrikituei erreparatu ondoren
eskuila hortzartekaria erakutsi didanean,
hizkuntzaren artisau-lanaz
zerbait esateko gogoa eduki dut, adibidez,
leihoetan bezala pasarteetan ere laprandurak ezartzen direla
orrialdeak gehiago zabaldu eta argitzeko.
Tornuarekin hurbildu bezain laster,
hitzaren erroa nabaritu dut:
soka lepoan edukitzea bezalakoa izan da.
Hortz-leungailua erabili duenean,

estilo zuzenketaren ariketaz jardun dut neure baitan.
Jarraian ahoa garbitu eta lertzo puskekin topo egin dut
hitz-hondarrak sua egiteko arbaztak direla eta
bide agortuei zentzua ematen dietela oroituz.
Urak konketan utzitako errekastoari begiratu eta
esaldiak dagokion uraren bidea aurkitzearekin amesten duela
irakurri ahal izan dut bertan.

Azkenean ahoa itxi ahal izan dut:
isiltasunez blaitutako hitz beharrezkoa
ahoskatzean sentitutako poza hedatu zait.
Orduan lasai geratu naiz,
sagar geratu naiz,
hortz aurrean loratutako paisaiari
hozka bat eman eta dastatzearekin batera.

AMETSEN ETA  
ERREALITATEEN ARTEAN

Margotzen ibiltzen naiz
kaballeteari sortzen zaion zur guztiarekin
mihiseari darion arima guztiarekin eta
koadro barruko markoak dauzkan erbestealdiekin.

Koadroaren isiltasuna margotu asmoz
pintzel bitartekari eta bakartiaren eskutik noa,
bizitzaren makila den pintzela dut bizkarrezur.

Eta horrela poliki-poliki lanean dihardut
ur- zein olio-erroten gurpilen erritmora.
Pintzelak utzitako arrastoak aho zauritu baten mihia dirudi.
Uzta arretaz erein nahi duen
kaligrafiaren modura mugitzen dut
ametsen eta errealitateen artean.

Isiltasunak, ortzadar horrek,
margotu eta estaltzen nau.

KOLOREEN EGOITZETAN

I

Urdinaren iluntasunean nago,
nabigazio-mapetan gaindi moldatutako urdinean.
Pulunpatzen naiz kosmosak mendeetan zehar
urratutako urdinaren ildoan,
urdin abisalean
urdin trebean.

Berdea, urdinaren mugakide,
gogoaren mapa gainetik planeatzen dabil
hegazkin infinitua bailitzan
tenplu urrun bateko isilarazlearen gerizpean.

Horia edo
basamortuaren pintzelkada.

Gorria, bizitza betearen kolore asea
inoiz asebetetzen ez dena,
barru-barruko jaiotze kosmikoa.
Suzko ispilua,
ikusmiran egotea laket zaio
egoera horretatik
ekimenen sustatzailea izaten jarraitzeko.

II

Grisa,
oraindik ere badagoelako
ohiko isiltasunari beste isiltasun maila bat gehiago irenstea,
izugarrikeriari lausodurak ematea.

Kolore grisera biratutako argazkietan
gauzak era gardenagoan ikusten direlako.

Grisetan mugarik gabeko zerumugak aurkitu ditut,
geltoki infinituak,
kolore guztiak euren doinu eta tonurik doienean.

Grisa edota beti zabalik dagoen atea
(esku zabala lainoarekin).
Grisa edota erroetatik lokabetutako ez-kolorea.

Grisa, kolore guztietan dagoelako.

III

Zuria bizitzaren parentesi barruan dagoen
bakartiaren barne begitartean antzematen da
leiho itxiko uso mugiezina bailitzan.
Espatula-kolpe batez geldiarazitako
titanio-zuri estaltzailea da berea,
iturri kareztatua.

Bakartiaren begietan gaueko elurra
erroak botatzen ari da.
Ahoa laku izoztua du,
malkoaren lekua.
Sorbaldetan mututasuna eta pena daramatza.
Mututasuna ezkila-mihien eta argizarien arteko
kontrapuntuan bezala dago,
bi izotz-burruntzi, bi harridura-marka bezala
munduaren isolamenduan.
Pena soingainekoan bilduta dauka.

Zuriaren eremu berean bizi da beltza,
egunaren esnetik sortutako pintura biluziaren gainean
luze jarritako zurdatza baita.

BESTELAKO  
BANDERA BATZUK

Hondartza basatietan
flashez zeharkatutako eskuoihalak
jasotzen dituzte,
maskara makillatuen itxurako mahai-zapiak,
hainbeste kargugabetzerengatik
haga erdian jarritako banderak,
justiziazko eguzkiaren bila abiatutako
esku izandako agur biluziak.

HORMA-IRUDIA 
PULTSUZ PULTSU

Pareta-ikara eta
historia zabala,
aspaldiko ispilu baten
berreraiketa mugetan dihardu.
Pareta-kolpea eta
mihise mozorrotua,
aldarri mutu eta piztu gisara
iragartzen du bere burua.

Horma-eskultura eta
horma-argazkia,
zuria zuriaren gainean bezala
jarrita ditu harriak.

Hegaldi setiatua,
uneak fundatzen aritzen da
eta ezereza koroatzen.

Izerditzen hasten zaion kopetak
ibiltariaren esku ahurrak dauzka,
hainbeste sasitza laztantzearren
jadanik leunak.
Bihotzari itsatsitako gogoa bezala dago,
ageriko imintzio bihurtuta
arrastoen gordetegian.

Denbora gorpuztuan murgiltzen da
liburu deszifragaitz bateko orrialdeetan.

ISILTASUN

Hainbat barne-ahots larrutuz osatuta dago,
mugarik gabe haziz doa
eta da lur-jausia
eta da elur-jausia.

Aho egarberen ezpain lehorrak dauzka.
Kopetaren bi sorbatzeko ikuspuntua
eta malko akitua daramatza.
Itsas hondoko marmoka bailitzan senti daiteke.
Zabal arnasa hartzen duen eskultura da.

Zakatz-begi ahaltsu eginik dago.

Giltzarrapo itxiaren arrosa emankorra
eta izar ikusezina,
armatua izan nahi du isiltasun honek,
bakardadearen baitatik sortutako hitz sakona.

AZPIMARRAN

Dena da anonimo eta sinonimo
aldibereko eta anbiguo,
horregatik gaude
sendatze-gela dirudien arrain-ontzi honetan
(kamera anekoiko honetan)
zu eta ni
bi bozgorailu mutu eta
eraitsitako bi aldare gisara edota
gau batek beste bati bostekoa
luzatzen dion modu berean.

Agian onena hau izan da,
horrela bilatu gabe soinean
balen aurkako txaleko hau daramagu eta
begitartea burdindegi bateko erakusleihoa dugu.
Gainera, honezkero leihoari horma-erlojua bailitzan
begiratzen diogu eta jadanik
egoera katramilatsuen aurrean
ez ditugu besoak gurutzatu behar
treneko hesiak jaitsita egoten direnean bezalaxe.

Ez dugu beste salbamendu-txaluparik behar.

Gure bihotzak bi aldiz gelditu dira
blue & bleu baitira
(eta agian hobe da horrela).

UKITZE-PUNTUAK

Ikusten duzu txakurrak
iluntasunari hozka egiten diola
eta hotza gainetik astintzen diharduela.
Laino erdian pieza bakarrekoa dirudi.

Bekoz beko jartzen zara eta
bere arnas lurrunaz basitu.
Zintzilik daukan mihi bigunean
zure desirak tatuatu eta
begiradan gordeta duen haize leuna
pixka bat dastatzen duzu.
Zure egunak bere izerdiaz ureztatuko zenituzke.

Azkenean zure betiereko katea
espetxealdi arindua baino ez dela,
hostoa eta betazal iragankorra baino ez
ondorioztatu ahal izan duzu.

ZEKALEZKO OGI PUSKA

Lerro koskatuarekin hasten diren egunek
gertakariak paper laukidunetan
idatzi behar direla ohartarazten digute,
kartzela-erregimenaren arabera, hain zuzen.

Izan ere, batzuetan egunek arruntak diruditen arren,
mehatxu-kutsurik gordetzen dute.
Kalea une batzuetan hartuta dagoela esango luke edonork,
zenbait gertaera historiko oroitu nahian
gatazken berregiteari edo antzezpenari buruzko
egunkari-erreportaje bateko orrialdea dela.

Bazkaltzeko orduan etxera itzultzen naizenean,
adiskideak bidaltzen didan zekalezko ogi puska
murtxikatzen dut poliki-poliki.
Gerra Zibilean jaten zen ogi beltzaren antzekoa da,
baina lagunaren eskuetatik igaroa izan delako
jangarria egiten zait, digeritu daitekeen zerbait.
Errealitate gordina irensten laguntzen dit.

GOGOZKO KARTZELATIK

Atera nazakezu nola edo hala
bizitzaren egoera korapilatsuetatik,
esku artean sarritan sortzen zaizkidan
hieroglifiko eta telegrametatik,
baina ez koadroaren hondoko isiltasunetik.

Erreskatatu nazakezu saiatuz gero,
berez aporiak izan eta silogismotzat
saltzen dizkiguten hainbat esalditatik,
hari orok gordetzen dituen tuneletatik,
baina ez koadroaren hondoko isiltasunetik.

Hau guztia gertatzen zait
ontziz zeharkatutako leihoetan bizi eta
itxialdia egiten duten txoriekin bat egiten dudalako.

PALEONTOLOGIA

Aro eta belaunaldi guztiek
euren bihurgunea daramate.
Hori adierazten digu maskor petrifikatuak,
denboraren isiltasuna ponpatzen duenak.

Margolan batetik bezala azaleratutako
maskor petrifikatuak
hainbeste urtetan markoztatutako bizitza
eusten jarraitzen du.

Bere burua deseskalatuz
iritsi da gaurdaino
(nahiz eta oraindik ez den ailegatu).

Bere barne-paisaia
alboan eduki nahi nuke beti,
material iragazgaitz, kontrapisu eta
ikerketa-lerro gisara eduki ere.

PORT ART

Hor dago bihotza dike lehorrean,
gontzak zuztarretik ateratako atea,
ozta-ozta arnasa hartzen duen harri-lubeta.
Kontainer margotua ere badela esango luke baten batek,
uretan behera doan zerbait
enbalatzeko paperean bilduta.
Begirada itsua da frontoi bateko paretaren kontra,
hainbeste dragatzeagatik eta hainbeste zubi zeharkatzeagatik
jadanik hanka nekatuak dauzkana.
Nahiz eta azkenetan egon,
kostazainarena egiten dihardu.

Euren buruarekiko inportazio-esportazioan
aritutako merkantzia-ontziak hurbiltzen zaizkio,
taldeka eta talkaz talka hurbildu ere.

Sokak apurtutakoan petrolio-ontzi bat nola hondartu den
ikusteko abagunerik eduki du edo
opor-itsasontzi baten begitarte desengainatua
nolakoa den aztertzeko.
Bat-batean aurrez aurre
zama baliagarririk gabeko ontzi bat jarri zaio:
norbaitek ahoan sartu dion
azken koilarakada moduan sentitu du.

Isiltasunaren Ildoetan.indd   32Isiltasunaren Ildoetan.indd   32 15/04/2021   14:12:2615/04/2021   14:12:26



-33-

Ziur aski azken portua horrela izango da,
hutsaren gaineko gurutzegrama
elkarri itsatsitako oihal zatiz egina:
kubismorik errealistena.

